
Efni: Umsögn um frumvarp til laga um breytingu á ýmsum lögum um skatta og gjöld (kaupréttir, 

mútubrot o.fl.) 

Samtök atvinnulífsins (SA) hafa tekið til umsagnar ofangreint mál sem birt var á samráðsgátt 

stjórnvalda 11. október. Með frumvarpinu er m.a. gert ráð fyrir því að tímabundin hækkun 

skattahvata vegna rannsókna- og þróunar verði lögfest ótímabundið og skattaleg meðferð 

kauprétta í nýsköpunarfyrirtækjum verði endurskoðuð. SA fagna þessum fyrirhuguðu 

breytingum og taka undir þau sjónarmið sem koma fram í umsögn Samtaka iðnaðarins um 

málið.  

Að festa skattahvatakerfi fyrir rannsóknir og þróun varanlega í sessi er afar mikilvægt skref 

fyrir nýsköpun hér á landi og ber að fagna. Hækkað þak og hlutfall endurgreiðslu kostnaðar 

vegna rannsókna og þróunar hefur orðið til þess að fjárfesting í nýsköpun hefur vaxið 

umtalsvert og skipti t.a.m. sköpum á tímum heimsfaraldurs. Samkeppnishæfni íslenskra 

nýsköpunarfyrirtækja eykst þannig í alþjóðlegu tilliti.   

Með frumvarpinu eru jafnframt lagðar til breytingar á tekjuskattslögum þannig að sérreglur 

gildi um kauprétti í sprotafyrirtækjum. Þannig skuli skattleggja tekjur vegna nýtingar 

kaupréttar í sprotafyrirtækjum sem fjármagnstekjur að ákveðnum skilyrðum uppfylltum. 

Skortur á mannauði  á næstu árum stendur vexti nýsköpunarfyrirtækja fyrir þrifum og öflugt 

kaupréttarkerfi er lykilatriði til þess að vel menntaðir og reynslumiklir sérfræðingar veljist til 

starfa. Þær breytingar sem lagðar eru til í frumvarpinu eru skref í rétta átt en taka þarf skilyrðin 

sem sett eru í frumvarpinu til endurskoðunar. Má þar helst nefna skilyrði 4. tl. 2. mgr. 3. gr. 

um að sá sem fær kauprétt eigi hlutabréfin eða hlutina í tvö ár eftir að kaupréttur er nýttur. 

Starfsmenn sprotafyrirtækja hafa sjaldnast fjárhagslega getu til þess að greiða fyrir kauprétti 

og halda á þeim í tvö ár. Þetta vinnur gegn markmiði fyrirkomulagsins þar sem verið er að 

tryggja aukin hlunnindi almennra launþega sem hjálpar til við að stuðla að uppbyggingu 

sprotafyrirtækisins oft fyrir lægri laun og minna starfsöryggi en viðkomandi fengi fyrir starf 

hjá stærri fyrirtækjum eða stofnunum. Skilyrðið er íþyngjandi og tilgangur þess óljós og hvetja 

SA til þess að það verði endurskoðað.    

Varðandi önnur skilyrði þessa ákvæðis og aðrar athugasemdir við frumvarpið vísast til 

umsagnar Samtaka iðnaðarins um málið og taka SA undir þau sjónarmið.  

